
	తే.	
ముఖరుచులు శంభుజంభారి ముఖ్యదేవ

దృక్చకోరావళులకుఁ జంద్రికల నినుప

విలసితోదగ్రమూర్తియై వెలయు బుధవి

ధేయు మునిగేయు నవ్వైనతేయుఁ గొలుతు.

	గీ.	
సత్యానందగుణాభినంద్యుఁడు జగజన్మాదికృత్యైకసం

గత్యాపాదకవేత్రపాణి, నిజహుంకారాంకురోగ్రోత్క్రమ

ప్రత్యాఖ్యాతవిరోధిమండలుఁడు విష్వక్సేనదేవుండు ని

ష్ప్రత్యూహమ్ముగ మత్కృతిం గరుణనిర్వాహస్థితిం బ్రోవుతన్.

	చ.	
అనయము సత్కవుల్ భగవదర్పిత కావ్యరసమ్ము మెత్తు, రొ

య్యనఁ గుకవుల్ వెసన్ నెరసు లారయుచుండుదు రేమిచిత్రమో!

ఘన సరసీ లసత్కమలకైరవ సౌరభ మేవగింపుచున్

మునుకొని నత్తగుల్లలకు ముక్కులు సాచు బకంబులున్ బలెన్.

	వ.	
ఇత్తెఱంగున నిష్టదేవతాప్రార్ధనంబును సుకవికవితాభివందనంబునుం

గుకవినిందనంబునుం గావించి యెద్దియేనియు నొక్క చిరంతన ప్రపన్నచరితంబును

మిశ్రకవితావిశేషానుబంధంబు గావించి భగవత్సమర్పితంబు సేయు భాగ్యంబు దొర

కొనునొకోయని నిదురించు నంత క్షపావసానయామంబునందు.

	చ.	
నగుమొగమున్ విశాలనయనమ్ములు చక్కని చెక్కుదోయి, చె

న్నగు సరులున్న పెన్నుర, ముదంచితబాహుయుగంబు, ముత్తెఁపుం

జిగిఁ దళుకొత్తు పల్వరుస, చిన్నియొయారఁపుచెయ్వు లొప్ప సొం

పగు పురుషుఁడు నాదుకల నాదర మేర్పడ గోచరించినన్.

	వ.	
ఏనును బులకాంకురంబు లవయంబుల నవలంబింప నప్పురుషుని తెఱఁ

గెఱుఁగక వెరఁగుపడి చూచుచున్నంత-

	తే.	
“ఏను రఘువల్లభుఁడ నీదుహృదయ మెఱిఁగి

వచ్చితిని గులశేఖరాళ్వార్లచరిత

మాంధ్రగీర్వాణ మిశ్రపద్యాంతరములఁ

గృతి వినిర్మింపు మాకు నంకితముగాఁగ.”

		 ఈ పేజీలో చివరి మార్పు 18 మార్చి 2023న 21:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

